
nemesio etxaniz 
Oraintxe jakin dut Nemesio 

Etxaniz hil dela. Eta benetan sen-
ditu dut. Larogeitan sartua zen 
gure don Nemesio, jakina; eta be-
rria oso harritzekoa ez da. Baina 
euskaltzale on eta kementsu bat 
galdu dugu. 

"Ez dakit, ez dakit zer ari zare-
ten", esan zidan orain dela hilabete 
batzuk. "Ez dakit Batua famatu 
hori ez ote den azkenean kaltegarri 
izango". Ongi dakit hizkuntzaren 
arloan, eta politikaren aldetik ere, 
nondik nora zebilen don Nemesio 
azken bolara honetan 

Baina don Nemesio euskaltzalea 
eta abertzalea zen errotik. Ez orain 
bakarrik. Don Nemesiok aurpegia 
eman zuen behin eta berriz urterik 
gogorrenetan. Eta esperantza oso 
galduta zegoen urteetan, amo-
diozko kantak asmatzen (eta berak 
kantatzen ere) hasi zen; gerozko 
urteotan ezagutu dugun euskal 
kanta berriaren aintzindari agertuz. 

Prentsa bidez gobernariaren jo-
kabideak salatzeko ez zen sekula 
beldur izan don Nemesio; eta aber-
tzaletasunak eskatu zionean, base-
rritar itxura hartu (ez zuen erruz 
diximulatu behar izan, nik uste) eta 
mugaz bestaldera pasa zen; ez 
dakit zenbat aldiz. Bestek bada-
kike. 

"Euskararentzat bizi duk", esan 
zidan behin Antsolak, biok Bilbon 
ikasten ari ginelarik. "Donostiara 
ziak bizitzera, eta hor laguntzaile 
seguru bat izango duk". Eta halaxe 

izan zen; baita Diputazioan orain 
dela 24 urte ematen nituen eskole-
tara ("Batua"ren oinarriak bilatu 
nahiz, hain zuzen!) Don Nemesio 
ikasle zintzo eta salatu gisa etor-
tzen zenean. 

Eta mila alderditan nire irakasle 
irmo izan zitekeenak harritzen nin-
duen: "Benetan: nik Mattin eta 
Xalbador ez ditut konprenitzen"... 
Eta egia omen zen. Horra hor az-
peitiar huts bat. 

Gure bizkiak bataiatzeko propo-
satu nion 1959-an; nik euskaraz 
bataiatu nahi bainituen. "Saiatuko 
naiz —erantzun zidan, aspaldi ho-
netan ez baitut bataiorik egin". 
Don Nemesio, jakina, abertzale 
"'gorria" nonbait, eliz-lanetatik baz-
terturik bizi zen. Eta edozein apes-
piku hestu lotsatzeko moduan, li-
buruan puntuz puntu zer egin 
beharzuen irakurriz, bataiatu egin 
zituen azkenean. 

Horrelakoa zen Don Nemesio. 
Eta, zinez, ez zeuden dozenaka 

garai hartan. 
Adiskideari eta aberkide suha-

rrari, agur t'erdi. 

